
Baꞌ na xijum
maaꞌn tanoolh pɨx
ba biꞌchuꞌ na baꞌ
moo bam aayaꞌ gu
bhaan Paaskua taꞌm, 
muiꞌ ma jii gu Jesuus bhammɨ
Betaania na paiꞌ kio
gu Laasar guiꞌ nat
duaꞌñdhak giop bamiiꞌ
na ba muukix kat. 



Baꞌ gu Mariiya
miꞌ ba ai na paiꞌ
daakat tu kuaꞌ gu
Jesuus ji uaꞌdat guiꞌ na
joidham uub nax dhaꞌram
namɨɨk, baꞌ miꞌ xi choiꞌdhak
tootnaran giop xi gakiiꞌñxi
kuupaꞌn kɨꞌn. Joidham
ba tu uub ji guꞌ mɨjɨ baꞌk
chɨr nam paiꞌ daraa, nat
guꞌ bɨɨx kap mɨjɨ jaꞌp jim tɨɨmo.



Baꞌ maadɨt gu mambhɨɨx daman gook gu noonbiꞌñ, guiꞌ
na Juudas Iskariote tɨɨꞌkaꞌ, xi mɨɨ nat ja aaꞌñdham gu ja 
gɇꞌgɇrkam tuk guiꞌ nam jaiꞌ ja 
palhbuiꞌñdhaꞌ gu Israel kam
jaꞌtkam nam tu daandaꞌ
buiñor gu Dios, na baꞌ
maaxik kɨɨsaꞌ nam boi
bhɨichdhaꞌ gu Jesuus. 



Baꞌ joidham jix bhaiꞌm ɨlh jamɨt na ba ja aagiꞌñ, jup tɨtda
am nam muiꞌ namkidhaꞌ na mu ja baidhikaꞌ gu ja 
oꞌrosiiris tuk na paiꞌ sɨlh oirɨdaꞌ gu
Jesuus. Baꞌ gu Juudas ba jim
gaa na jax jaꞌk jix bhaiꞌ ji 
buusniaꞌ nam jix bhaiꞌ
bhɨɨyaꞌ, nam baꞌ cham 
xijaichdhaꞌ nam
daagɨi boi
bhɨichdhaꞌ. 



Baꞌ guiꞌ cham jax ji chɨꞌɨɨk muiꞌp ma 
jii mɨt na jax ja tɨtda gu Jesuus, 
puiꞌ dho ji chu buus na jax kaiꞌch. 
Baꞌ guiꞌ dai na mɨt ba tu bhaiꞌñ gu
koiꞌ miꞌ na mɨt paiꞌm taiñbui gu baꞌaak. 
Baꞌ nam pui miꞌ daraat ka tu kuaꞌ, 
jotmodaꞌ nat jax dhaa gu Jesuus
maaꞌn gu paan, xi chu taxchaabgidhak
buiñor gu Dios muiꞌ xi ja 
maa gu noonbiꞌñ
taꞌtak jaisak, 
jup ja tɨtda: 
―Dhiꞌñi pim muiꞌp
xi jugiaꞌ, na guꞌ
dhiꞌr jiñ chuukuꞌ. 



Gio baꞌ moo maaꞌn miꞌ dhɨr jaꞌp
bhaiꞌ ji bhɨi ɨp gu alhiꞌch jaꞌaa na mi 
suuꞌntuꞌ gu biiñ guiꞌ na uubas kɨꞌn jup
duñiix, baꞌ puiꞌp xi chu taxchaabgidhak
buiñor gu Dios mu jaꞌk xi ja maa nam
bha iꞌyaꞌ, jup ja tɨtda: ―Dhiꞌñi pim
muiꞌp xi iꞌyaꞌ, na guꞌ dhiꞌr jiñ ɨꞌɨɨr na baꞌ
bhaan jix maatɨꞌ kaꞌ na xib dɨr jaꞌp jaꞌk
maakam ba tu aagix kaꞌ na
jax jix aaꞌ guñ
Gɨꞌkoraꞌ, na
mɨlhiaꞌ guñ ɨꞌɨɨr na
baꞌ puꞌñi jaꞌk tu
namkix kaꞌ bɨɨx gu ja 
uaꞌtulhdharaꞌ gu jaꞌtkam.



Baꞌ gu Jesuus jup tɨtda ɨp gu Simoon Peegro: ―Simoon, 
aañ jaꞌpni xim tɨɨdam. Gu jaꞌook jup tɨtda guñ Gɨꞌkoraꞌ na
sap aapiꞌm bɨɨx jɨꞌmaꞌn jam maiꞌchiaꞌ tuꞌ bhaan na pim
baꞌ gai suulhgiaꞌ. Guñ Gɨꞌkoraꞌ baꞌ puiꞌp tɨɨꞌn nar am na
sap baꞌ bhaan machiaꞌ noꞌ pim bax ñakooꞌ. Guꞌ ji na guꞌ
aañ soiꞌ tɨtdatuꞌ ɨp guñ Gɨꞌkoraꞌ na aap jix ioꞌm jum
palhbuidhaꞌ nap baꞌ
gatuuk gioñ buip ba
tɨ jɨɨgiꞌñdhaꞌ, sia kup
guꞌ jɨꞌx tɨi cham xi 
chɨ jɨɨꞌñdhat
jiñ bui. 



Baꞌ nap paiꞌ dhuuk gioñ buip ba tɨ jɨɨgiꞌñdhaꞌ, ja 
aagiꞌñdhaꞌ ap dhi jaiꞌ nam gammɨjɨ bɨɨx ja jujur kɨꞌn jiñ bui
tɨ jɨɨgiꞌñdhaꞌ, cham tuꞌ nam ampɨx jum oꞌjolhiꞌñdhaꞌ. Baꞌp
kaiꞌch gu Simoon Peegro: ―Jax dhui nañ bɨɨx jiñ jur kɨꞌn
jum bui tɨ jɨɨgiꞌñ. Pu cham jax jiñ aaꞌ iñ sia ku mɨt jum
bɨndak jiñ kuu, piam ku mɨt jum bɨndak jiñ mua. Baꞌp
tɨtda gu Jesuus: ―Jax dhui
nap moo jaꞌxñi baikim
puiꞌ pu ba tɨꞌyaꞌ nap 
cham jiñ maat na
kiaꞌpɨx maaꞌnnim ba
jiiñkiaꞌ gutakaaruiꞌ. 
Pum tɨtdañ moo 
Peegro. 



Baꞌ miꞌ pɨx ji ai mɨt na paiꞌ
Getsemanii tɨ tɨɨꞌ. Baꞌ gu
Jesuus jup ja tɨtda gu
noonbiꞌñ: ―Aapiꞌm moo 
yaꞌni pɨx kañ ñɨɨradaꞌñ
jaaduñ. Aañ moo bhaꞌñi
ka jimiaꞌ nañ tu daanmɨraꞌ
buiñor guñ Gɨꞌkoraꞌ. 



Jup kaiꞌch: ―Aapiꞌñ Gɨꞌkoraꞌ
nap jix dhaam jup tuꞌiiꞌ, nap 
bɨxchuꞌx bhaaiꞌ nap pu tu 
duñiaꞌ, xiñ palhbuiꞌñ nam 
cham boiñ bhɨichdhaꞌ, na 
guꞌ dhiꞌ jaꞌp ji buusan na
jax gu tuꞌ na giilhim jix xibuꞌ
nañ tu iꞌyaꞌ. Piam jap xiñ
guguuxdhaꞌ nañ baꞌ
cham jax jiñ aaꞌndaꞌ noꞌp
guꞌx aaꞌ nam kuugalhdhaꞌ
nap aap jax ɨlhiiꞌñ. Ku guꞌ
aañ cham tuꞌ ji nañ moo 
cham aagɨt jup kaiꞌch. 



Guꞌ baꞌ pu sɨlh jimchuꞌ gu Juudas ja baidhat gu
sandaaruiꞌx gam jaiꞌ jɨꞌkchi gu ja oꞌrosiiris tuk gu ja 
gɇꞌgɇrkam tuk guiꞌ nam bhaiꞌ gɇꞌ chiop ja 
aꞌmkam tu daandaꞌ dai gu Israel kam jaꞌtkam, 
gam gu ja tujuandam tuk guiꞌ nam
pariseos jum tɨɨtɨꞌndaꞌ, ji chu 
uaꞌdat am guiꞌ nam kɨꞌn tu
kokda, pɨx nammɨ jaꞌk jix chu 
maaxchuꞌ nam tɨ bɨꞌñdhatuꞌ, 
na guꞌ bar tukaaꞌ. 



Baꞌ maadɨt nat jax dhaa gu kuxiir bhaiꞌ tɨi soñiich gu
tujuandam tugiꞌñ gux ioꞌm ja gɇꞌkam tuk guiꞌ nam ja 
aꞌmkam tu daandaꞌ dai gu Israel kam jaꞌtkam, 
guꞌ ji nat guꞌ dai naakaꞌn pɨx ai, mu jaꞌp ji sai. 
Baꞌp ja tɨtda gu Jesuus: ―Chaꞌpim
ja juandaꞌ. Bax bhaiꞌ. Baꞌ puiꞌ
xi ja tɨɨdak giop xi dhuaꞌñdhak
gu naakaꞌn guiꞌ na mɨt soñiich.



Baꞌ daagɨk jamɨt pu bhɨɨk gu Jesuus bhammɨ na paiꞌ kio
gux ioꞌm ja gɇꞌkam tuk bɨɨx guiꞌ nam ja aꞌmkam tu
daandaꞌ dai gu Israel kam jaꞌtkam. Baꞌ gu Peegro
mɨk dɨr mu ja oiꞌñchuꞌ. Baꞌ
mɨjɨ ɨrban dɨr ba tu nai mɨt
gu oꞌrosiiris, mi jaꞌp na
paiꞌ gɇꞌx chɨ gɨꞌɨɨr, miꞌm
baꞌ daraat bɨɨx xikoolh
ba juukaꞌ, bɨɨx gu
Peegro miꞌp ji 
dhaibu ja sanoop.



Guꞌ ji na guꞌ maadɨt guiꞌ
nam jir tujuandam tugiꞌñ
gu ja gɇꞌkam tuk guiꞌ
nam bhaiꞌ gɇꞌ chiop ja 
aꞌmkam tu daandaꞌ dai
gu Israel kam jaꞌtkam, 
nar jaꞌnniꞌñ pɨx iam guiꞌ nat
naakaram soñiich gu Peegro, 
jup tɨtda: ―Kaichuꞌ ap ji. ¿Nap 
baꞌ bɨɨx mu oirɨ bɨɨmaꞌn na paiꞌ
bɨxchuꞌ tɨ ɨꞌxchix na chich paiꞌ
dhɨr bha bhɨɨk noꞌ baabuiꞌ? 



Guꞌ ji na guꞌ kɨɨk gu
Peegro na puiꞌ kaiꞌch
na cham tuꞌ kaichuꞌ gu
Jesuus. Baꞌ miꞌ na puiꞌ
ka kaiꞌch, ba jiiñ gu
kɨlhii takaaruiꞌ. Baꞌx buam
jum ɨlh gu Peegro. Buusnɨk
baas dɨr jaꞌp dɨɨrap ma susua. 



Baꞌ miꞌ dhɨr na mɨt jax guguu ɨp gio, 
ba bhɨɨk jamɨt gu Jesuus mummɨ na
paiꞌ gu Pilaato. Baꞌ gu Pilaato xi 
chɨkka dɨɨlh gu Jesuus, jup tɨtda: 
―¿Aapiꞌ aax ioꞌm jir ja 
gɇꞌkam tuk gu Israel 
kam jaꞌtkam? ―Aañiꞌ
dho ―jup kaiꞌch gu Jesuus. 
Guꞌ baꞌ na guꞌ gu Pilaato tɨix
dhoꞌñchom gu Jesuus, 

tɨi gio puiꞌp xi ja tɨɨꞌn na cham tuꞌ
bhaan kuiñcha biaꞌ. 



Guꞌ ji nam guꞌ guiꞌx ioꞌm gɇꞌ kɨꞌn
ba xi jiiñak, jup kaiꞌch am: ―¡Tu 
chiñiaꞌ ap nam sissapaꞌ kuruus taꞌm
dhi Jesuus! Gookim miꞌmiaꞌn jamɨt pu
tɨɨꞌn na sap tu chiñiaꞌ
nam kuruus taꞌm
sissapaꞌ gu Jesuus. 



Xib cham tuꞌ yaꞌ kap tuꞌiiꞌ, nat guꞌ duadɨk
giop bam puiꞌ na jax ba jam tɨtda bɨɨpɨꞌ
dɨr. Ka gor mɨjɨ tɨi xi chɨ tɨɨꞌ na cham tu
jaiꞌch miꞌ na mɨt paiꞌ ka tɨkaak. Baꞌ na mɨt
jax mootoiꞌ gu kuruus gu Jesuus, gamaiꞌ
pɨx bɨɨpɨꞌ nuꞌyasim am na mɨt ba
sissapam baasɨꞌn daam dɨr na paiꞌ Kakoiꞌ
Moꞌ Daa tɨ tɨɨꞌ, nam Golgota kɨꞌn jup jix
chu mat kaꞌ gu ebreo ñiꞌook kɨꞌn.



Bhammɨ na mɨt aichdhak dho guꞌ
dai na mɨt ba sissapa kuruus
taꞌm. Gio jaiꞌ gook jamɨt bɨxxik dɨr
jup ja sissapa puiꞌ kukrus
taꞌm ɨp, ɨrban
baꞌ gu Jesuus.



Dɨɨlh pɨx naiꞌ ji chuu gu tanoolh. Baꞌ gu gɇꞌx kabook
jannulh na mu sɇꞌkaꞌ ɨrban dɨr gu gɇꞌ chiop, pu ɨrban sar. 
Baꞌp kaiꞌch gu Jesuus gɇꞌ kɨꞌn: ―Jiñ Gɨꞌkoraꞌ, ba bhɨikaꞌ
ap dhiñ iiꞌmdaꞌ kum bui bap tuiꞌkaꞌ. 
Baꞌ puiꞌ xi chɨꞌɨɨk naiꞌ ji muu. 



Baꞌ mɨkkat nat paiꞌ ba tuk nam baꞌ
moox kɨɨꞌ bam duñiaꞌ gu Israel 
kam jaꞌtkam, na guꞌ
buimgidhak cham ka tum 
juandaꞌ, miꞌ ba ai maaꞌn
gu maaꞌnkam
Arimatea kam, 
Josee tɨɨgim. Dhiꞌ
maadɨt jir ja 

gɇꞌkam

tuk kaꞌ
gu Israel kam
jaꞌtkam. Jir jix

bhaiꞌkam kaꞌ, na guꞌ
puiꞌ tɨip nɨɨradaꞌ guch

Xoiꞌkam na paiꞌ dhuuk
yaꞌ aayaꞌ dhi oiꞌñgaꞌn. 



Baꞌ juraaꞌn xi dhaasak muiꞌ ma jii na
paiꞌ daa gux kaiꞌ Pilaato, nat
tɨkkam noꞌx bhaiꞌ na
tɨbaañdhai yaasparaꞌ gu
Jesuus. Baꞌ gu Josee xi 
sabaꞌdak maaꞌn gɇꞌ
gu jannulh jix
dhaꞌram namkɨm, 
kɨꞌn xi bhiibgak

mummu

tɨkaam jamɨt
gai dɨꞌn kɨr, mu nat
paiꞌ tɨm dɨgaar bɨɨpɨꞌ

dɨr jix moik aiꞌ chaꞌm, 
gio baꞌ na mɨt bhaiꞌ xi 

kuupak maaꞌn gu
gɇꞌ jodai kɨꞌn.



Baꞌ buimgidhak na paiꞌ dhuuk aagix
kaꞌ na cham tum juandaꞌ, 
gio muiꞌp ma jii mɨt gu
gɇꞌgɇrkam jum aaꞌndam
ja bɨɨm gu pariseos na
mɨt ñioꞌkdham gux kaiꞌ
Pilaato, jup tɨtda am 
mu ji ɇɇk: ―Aach 
moo gio bhaiꞌp 

ma . . .



. . .  jii jich jaduuñ na chich bhaiꞌ puiꞌm 
tɨɨdam nap ja chiñiaꞌ gum 
sandaaruiꞌx chuk nam miꞌ
ka tu nuukaꞌndaꞌ miꞌ nat
paiꞌm tɨɨ gu tukgaꞌn gu
Jesuus guiꞌ na naiꞌ ja 
iatgiꞌñdhaꞌ gu jaꞌtkam, 
na chich guꞌ ba 
tɨꞌñcho na bak pɨn 

jup kaiꞌch 
na sap baik 
tanoolh kɨꞌn 
duadɨi giop 
bamgiaꞌ miꞌ
dhɨr koiꞌñgaꞌn tɨr. 



Puiꞌ kuch baꞌp kaiꞌch nap ka tu chiñiaꞌ
nam miꞌ tu nuukaꞌndaꞌ sia gu baik 
tanoolh pɨx juugɨt nam baꞌ
cham tukaaꞌ miꞌ ji ɇɇji gu 
noonbiꞌñ xi bhɨɨji gu 
tukgaꞌn puiꞌ ba tɨꞌyaꞌ
nat  giop dua. Na 
guꞌxioꞌm bhaiꞌ jim 
gɨꞌlhdhaꞌ nam naiꞌ

puiꞌ ji ja 
iatgidhaꞌ gu 
jaꞌtkam, cham 
tuꞌ puiꞌ na 
jax bɨɨpɨꞌ
dɨr. 



Baꞌ guiꞌ dai na mɨt xi ja baidhak mu jii
na mɨt tu nukdam. Baꞌ mu ji ɇɇk jix 
ioꞌm jix bhaiꞌ bhaiꞌ xi kuu 
mɨt gu kiꞌñgob, gio baꞌ na 
mɨt bhaiꞌ pup xi matgilh 
na bhaan jix maatɨꞌ kaꞌ
na cham bhaiꞌ na 
jaroiꞌ mu jaꞌk 
bapkɨdaꞌ.



Miꞌ dhɨr baꞌ giop ba jii mɨt puiꞌ xi chu 
duuk, dai baꞌ gu sandaaruiꞌ
x jamɨt miꞌxija
chianɨknam
tunuukaꞌndaꞌ.



Baꞌ na bar jumai buimgidhak nat
kiaꞌpɨx ba ji chu maaxir, nat paiꞌ
dhuuk ba buus janoꞌ na paiꞌ
dhuuk aagix kaꞌ na cham 
tum juandaꞌ, nat kiaꞌpɨx
muiꞌ ba jim bhɨi gu
maaꞌn simaan, muiꞌ
ma jii gu Mariiya
Magdaleena gio

gu jumai

Mariiya na
mɨt ba tɨ tɨɨgim
mu na mɨt paiꞌ

yaas gu
Jesuus.



Baꞌ na mɨt chakui mu ai, jotmodaꞌ jix
ioꞌm bhaiꞌ ji chum giꞌndukɨ miꞌ na
mɨt paiꞌ yaas gu Jesuus. 
Bak guꞌ gu nobiiꞌñ guch
Gɨꞌkoraꞌ nat miꞌ ba ai jix
dhaam dɨr, baꞌ muiꞌ ji 
ai mu jaꞌk na paiꞌr
kiꞌñgob, 

baꞌ daagɨk jaꞌp
jaꞌk xi nuꞌya gu gɇꞌ
jodai guiꞌ na kɨꞌn
bha kuup, baꞌ mi 

jaꞌp xi chɨkaak daam
dɨr bhaan bhaiꞌ ji 

dhaibu. 



Baꞌ gu sandaaruiꞌx guiꞌ nam miꞌ ka 
tu nuukaꞌn, giilhim jix chootoꞌn
jamɨt na mɨt tɨɨ gu nobiiꞌñ
Guch Gɨꞌkoraꞌ nat miꞌ bam 
maax, baꞌ ji giꞌbokɨk
mi jaꞌp naiꞌ ji iaꞌrɨ mɨt, 
mi jaꞌp pup bɨɨt am 
na mɨt ba tu kaam.



Baꞌ na mɨt paiꞌ dhuuk mummɨ ba ai gu
uꞌuub miꞌ na paiꞌ ka yaasapkat gu
Jesuus, jup ja tɨtda gu nobiiꞌñ
guch Gɨꞌkoraꞌ: ―Chaꞌpim
totdon kaꞌñ jaaduñ. Aañ
jix maat jia na pimɨt
gu Jesuus bhaiꞌ ba
gaagam guiꞌ na mɨt
kuruus taꞌm

sissapa.



Xib cham tuꞌ yaꞌ kap tuꞌiiꞌ, nat guꞌ
duadɨk giop bam puiꞌ na jax ba
jam tɨtda bɨɨpɨꞌ dɨr. Ka gor mɨjɨ
tɨi xi chɨ tɨɨꞌ na cham tu
jaiꞌch miꞌ na mɨt
paiꞌ ka tɨkaak.



Baꞌ gu uꞌuub jotmodaꞌ na mɨt jax bubua
mɨjɨ dɨr na paiꞌ ka yaaspich gu Jesuus, 
xi boop jamɨt na mɨt ja aaꞌñdham
gu noonbiꞌñ ji giꞌbokidhat nam guꞌ
puiꞌp jix chotdontuꞌ, ku guꞌx
bhaiꞌm taattuꞌ am ji. 



Baꞌ gamaiꞌ gu bɨɨx boi nam muiꞌ ka boopoꞌ, 
mi jaꞌp bɨɨpɨꞌ dɨr jim maaxdhak gu Jesuus
muiꞌ xi ja ñioꞌki. Baꞌ guiꞌ amuub xi 
ɇɇk mi jaꞌp ja oꞌlhia kɨꞌn xi guꞌkɨk
miꞌ xi komkɨk jamɨt gu tootnaꞌn
bhaiꞌ ji chu daanɨ buiñor.



Baꞌ mɨkkat mummu bam maax dho gi ji baꞌ gu Jesuus ja 
bui gu mambhɨɨx daman maaꞌn gu noonbiꞌñ, mu nam
paiꞌ daraat ka tu kuaꞌ. Baꞌ pɨx am ja ñiokiꞌñ, tuꞌ sap ku
baꞌ moo jaꞌp jix kaapak gu ja jujur nam baꞌ cham ja 

jɨɨgiꞌñ nam tɨi ja aagiꞌñ guiꞌ na mɨt bɨɨpɨꞌ dɨr tɨɨ nat giop ba
dua. Baꞌ daipuꞌ na jax puiꞌ jɨꞌ xi chu ja aꞌgidhimɨk gu

Jesuus, pu jiix dhaam jaꞌk, baꞌ bhammɨ ji
dhaibu kɨɨꞌn dɨr sonpan gu Dios.



Na guꞌ giilhim tɨix ja joiꞌgɨꞌn gu Dios bɨɨx
na jɨꞌk gu jaꞌtkam, puiꞌ kut baꞌ bha joot gu

dai maaꞌn maraaꞌn yaꞌ dhi oiꞌñgaꞌn, na
sap baꞌ bɨɨx guiꞌ nam jɨꞌk tɨ jɨɨꞌñdhaꞌ

buiñor, cham tuꞌ kam tulhiiñaꞌ
am, dai nam ba jimiaꞌ jix 

dhaam jaꞌk.



ROOMA KAM 3:23 Na mɨt guꞌ bɨɨx jum uaꞌtulh gu jaꞌtkam, 
baꞌ dɨlhkob jaꞌk ji bii mɨt na paiꞌ cham ja aꞌm ka tɨ nɨidhim gu

Dios.

ROOMA KAM 6:23 Gu uaꞌtulhdharaꞌ dai dhiꞌ kɨꞌn tu namkiꞌñ
na mu jaꞌk bhɨichdhaꞌ gu jaroiꞌ na paiꞌ gammɨjɨ miꞌ pup jum
tulhiiñdhaꞌ. Matgɨm guꞌ gu Dios baidhikaꞌ ji na buiñor bap 

tuiꞌkaꞌ gammɨjɨ na paiꞌ joidham jix bhaiꞌ ba tu jimdaꞌ gu jaroiꞌ
na bɨɨmaꞌn maaꞌn maaꞌnkam bap jum duñiaꞌ guch Xoiꞌkam

guiꞌ na xib jir jich Gɇꞌkam tuk.

ISRAEL KAM 9:27 Na guꞌ dhiꞌ jaꞌpni jia na jax ya jaꞌp gu
jaꞌtkam, nam guꞌ cham tuꞌ koꞌdat gio duduardat ya jaꞌp oipo, 
jaꞌpji noꞌt pɨx ba muu, pu cham paiꞌ ka dodhiaꞌ, dai janoꞌ na
ba tum kuugalhdhaꞌ yaꞌ dhi oiꞌñgaꞌn nam baꞌ duduadɨi giop

bhaiꞌp ji baapmigiaꞌ na bam aayaꞌ na paiꞌ dhuuk ja 
aagiꞌñdhaꞌ guch Xoiꞌkam nam tuꞌ jax buimɨi nam duduakat

gu ja tutkuꞌ bhaan.



EEPESO KAM 2:8,9 Baꞌ na pimɨt tɨ jɨɨꞌñ aapiꞌm nat gu Dios 
tuꞌ sɨlhkam ba xich joiꞌgɨlh, dhiꞌ bhaan cham tuꞌ mu jaꞌk ka

jiim japim bhaan gu boi na mu jaꞌk bhɨix na pim paiꞌ gammɨjɨ
gɨt miꞌ pup jum tulhiiñdhaꞌ. Cham tuꞌ pimɨt tuꞌ bhaan tu

juanak maꞌiich dhiꞌ, guꞌ jaꞌpji puiꞌ pɨx nat xi jam joiꞌmdak jaꞌp
jaꞌk jam tuttu gu Dios. Baꞌ chaꞌpim tuꞌ kaꞌm jup bam 

ɨlhiiꞌñdhaꞌ na pim cham tuꞌ mu jaꞌk ka jiim na pim paiꞌ
gammɨjɨ gɨt miꞌ pup jum tulhiiñdhaꞌ, na pimɨt guꞌ cham tuꞌ tuꞌ

bhaan tu juanak pu chuꞌm maꞌiich.
ROOMA KAM 10:9,10 Naꞌ guꞌ daipuꞌ noꞌ jaroiꞌ dɨɨlh chiñiiꞌñ
kɨꞌn puiꞌ ba kaiꞌch na guch Xoiꞌkam jir Gɇꞌkam, gio na bɨɨx

juraaꞌn kɨꞌn ba tɨ jɨɨgiꞌñ nat gu Dios pɨx duaꞌñdhak giop bamiiꞌ
mu dɨr koiꞌñgaꞌn tɨr, cham tuꞌ mu jaꞌk ka jimdaꞌ na paiꞌ

gammɨjɨ gɨt miꞌ pup jum tulhiiꞌñdhaꞌ. Na guꞌ noꞌch bɨɨx jich jur
kɨꞌn buiñor ba tɨ jɨɨgiꞌñ guch Xoiꞌkam, gio noꞌch dɨɨlh jich chiñ
kɨꞌn puiꞌ ba kaiꞌch nar Gɇꞌkam, gu Dios jix kɨkɨɨꞌ jaꞌtkam bach
chɨgiaꞌ, baꞌ cham tuꞌ mu jaꞌk ka jiimdaꞌ ich nach paiꞌ gammɨjɨ

gɨt miꞌ pup jich chulhiiñdhaꞌ. 



JUAN 3:16,17 Na guꞌ giilhim tɨix ja joiꞌgɨꞌn gu Dios bɨɨx na
jɨꞌk gu jaꞌtkam, puiꞌ kut baꞌ bha joot gu dai maaꞌn maraaꞌn

yaꞌ dhi oiꞌñgaꞌn, na sap baꞌ bɨɨx guiꞌ nam jɨꞌk tɨ jɨɨꞌñdhaꞌ
buiñor, cham tuꞌ kam tulhiiñaꞌ am, dai nam ba jimiaꞌ jix

dhaam jaꞌk.
Cham tuꞌ nat jax kaiꞌñkam bha joot gu Dios gu maraaꞌn na

yaꞌ ɇɇji ja tulhiiñchudaꞌ gu jaꞌtkam, guꞌ jaꞌpji na yaꞌ tu ja 
uañdhaꞌ ji gu ja uaꞌtulhdharaꞌ nam baꞌ puꞌñi duuji cham kam

tulhiiñaꞌ. 



1 JUAN 5:11-13 Guꞌ gu Dios puiꞌ tɨi ba tɨi ji na sap jich
baidhikaꞌx dhaam nach paiꞌ gammɨjɨx jɨjɨkgɨm bap tuiꞌkaꞌ, ku
guꞌ sap noꞌch tɨ jɨɨꞌñdhaꞌ ji buiñor gu Maraaꞌn jich Xoiꞌkam. 
Noꞌch guꞌ sap cham tɨ jɨɨꞌñdhaꞌ, cham tuꞌ dhoch baidhikaꞌ. 
Na guꞌ dai gu jaroiꞌ noꞌ tɨ jɨɨgiꞌñ buiñor gu Maraaꞌn gu Dios 
na baꞌ jimiaꞌx dhaam na paiꞌp tuꞌiiꞌ. Noꞌ guꞌ puꞌñi cham tɨ

jɨɨgiꞌñ buiñor, dho gi guꞌ cham tuꞌ jimiaꞌ ji, yaꞌ pup biꞌyaꞌ na
paiꞌr tu tulhiiñaraꞌ. Baꞌ aapiꞌm jix bhaiꞌ pɨx jum taat kaꞌñ
jaaduñ, na pim guꞌ aapiꞌm jimiaꞌx dhaam na pim paiꞌ

gammɨjɨx jɨjɨkgɨm bap tuiꞌkaꞌ, na pim guꞌ aapiꞌm bɨɨx jam jujur
kɨꞌn ba tɨ jɨɨgiꞌñ buiñor guch Xoiꞌkam nar Maraaꞌn gu Dios. 

